
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Mudah-mudahan kehidupan kita sentiasa dalam rahmat Allah SWT. Khatib
mengingatkan para jemaah agar memberi sepenuh perhatian kepada khutbah yang akan
disampaikan dan tidak melakukan perkara-perkara yang lagha seperti menggunakan
telefon dan berbual-bual. Mudah-mudahan kita semua mendapat hidayah dan taufig dari
Allah SWT.

Pada hari ini khatib ingin membicarakan khutbah bertajuk: “Keadilan Dijulang,

Keberkatan Ditatang”.

Sebelum itu, khatib ingin mengingatkan seluruh umat Islam untuk terus mendoakan
penduduk Palestin yang kini teruk ditindas oleh rejim zionis Israel. Bukan hanya
kemusnahan harta benda, kehilangan nyawa orang awam terutamanya wanita dan kanak-
kanak, bahkan mereka kini diancam kebuluran kerana kekurangan bekalan makanan dan
sebagainya. Maka teruslah bermunajat kepada Allah SWT memohon pertolongan buat
mereka dan janganlah lupakan mereka. Semoga mereka semua diberi kekuatan,
kesabaran, dan kemenangan dalam mematahkan segala muslihat dan tipu daya rejim

zionis laknatullahi ‘alaihim.

SIDANG JEMAAH YANG DIRAHMATI ALLAH,

Pada hakikatnya, undang-undang Syariah merupakan sebahagian undang-undang yang
diturunkan bertujuan mengatur dan mengawal kehidupan manusia sesuai dengan fitrah
manusia itu sendiri. Para ulama bersepakat bahawa undang-undang Islam adalah paling
lengkap dengan keperluan dan kehendak manusia serta relevan dilaksanakan pada
mana-mana zaman dan tempat. Keyakinan ini juga berkait rapat dengan akidah dan

keyakinan kita terhadap ajaran Islam yang benar dan syumul.

Firman Allah SWT dalam Surah al-Maaidah ayat 49 yang dibacakan pada awal khutbah

tadi bermaksud:

‘Dan hendaklah engkau menjalankan hukum antara mereka dengan apa yang telah
diturunkan oleh Allah dan janganlah engkau menurut kehendak hawa nafsu mereka, dan
berjaga-jagalah supaya mereka tidak memesongkanmu dari sesuatu hukum yang telah
diturunkan oleh Allah kepadamu. Kemudian jika mereka berpaling (enggan menerima
hukum Allah itu), maka ketahuilah, hanyasanya Allah mahu menyeksa mereka dengan
sebab setengah dari dosa-dosa mereka; dan sesungguhnya kebanyakan dari umat

manusia itu adalah orang-orang yang fasiq”.

Undang-undang Syariah juga tidak hanya berkisar tentang hukuman bagi orang yang
melakukan kesalahan, bahkan ia merangkumi kemuliaan akhlak dan pengajaran yang
penuh hikmah kepada umat manusia seluruhnya. la mendidik manusia menjadi yang

terbaik dan lebih berdisiplin dalam menguruskan kehidupan. Itulah tujuan sebenar
diutusnya Baginda Rasulullah SAW. Sebuah hadis sahih daripada Abu Hurairah RA,

bahawa Nabi SAW bersabda:

Maksudnya: “Sesungguhnya tidak aku diutuskan melainkan untuk menyempurnakan

kebaikan akhlak”. (Hadis riwayat Imam Ahmad)

SIDANG JEMAAH YANG DIRAHMATI SEKALIAN,

Perundangan Islam sangat mengutamakan keadilan dan menghapuskan kezaliman tanpa
mengira pangkat dan darjat. la merangkumi kebaikan buat semua pihak sama ada
peringkat individu, keluarga, bahkan kepentingan masyarakat dan negara juga turut
dipelihara dalam keadilannya. Inilah garis panduan yang telah ditetapkan oleh Allah SWT

melalui firman-Nya dalam Surah al-Nisaa’ ayat 105:

Maksudnya: “Sesungguhnya Kami menurunkan kepadamu (wahai Muhammad) Kitab (Al-
Quran) dengan membawa kebenaran, supaya engkau menghukum antara manusia
menurut apa yang Allah telah tunjukkan kepadamu (melalui wahyu-Nya); dan janganlah

engkau menjadi pembela bagi orang-orang yang khianat’.

Dalam konteks negara kita, kewujudan dan pelaksanaan undang-undang Islam telah
bermula sejak zaman Kerajaan Kesultanan Melayu manakala Penubuhan Mahkamah
Syariah selepas kemerdekaan pula berasaskan kepada peruntukan Perlembagaan
Persekutuan yang memberi kuasa kepada Pihak Berkuasa Negeri untuk mentadbir
undang-undang Islam di negeri masing-masing.! Berdasarkan punca kuasa tersebut,
Negeri-Negeri telah pun mengadakan peruntukan termasuklah mengenai penubuhan,
keanggotaan, susunan dan tatacara Mahkamah Syariah di bawah Akta/Enakmen Negeri-

Negeri.

! Syaikh Shahmi Awang, Peranan Mahkamah Syariah di Malaysia: Antara Keberkesanan Undang-Undangnya dan
Keperluan Masyarakat Islam.
3

Perlembagaan Persekutuan juga mengiktiraf dan menghormati kedudukan dan bidang
kuasa Mahkamah Syariah di negara ini. Pada tahun 1988 Fasal (1A) Perkara 121 telah
digubal dan dimasukkan ke dalam Perlembagaan Persekutuan. Peruntukan ini bertujuan
untuk menetapkan bidang kuasa yang jelas antara mahkamah sivil dengan Mahkamah
Syariah dan melalui pindaan ini ia telah meningkatkan lagi kedudukan dan kewibawaan
Mahkamah Syariah di negara ini. Menurut peruntukan Fasal (1A) Perkara 121 itu,
mahkamabh sivil tidak mempunyai bidang kuasa berkenaan dengan apa-apa perkara yang
berada dalam bidang kuasa Mahkamah Syariah.

SIDANG JEMAAH YANG DIKASIHI SEKALIAN,

Memandangkan Persekutuan dan Negeri masing-masing mempunyai bidang kuasa untuk
mengadakan undang-undang jenayah, adakalanya akan timbul isu pertindanan kesalahan
antara kesalahan yang terdapat dalam Akta / Enakmen Kesalahan Jenayah Syariah
dengan kesalahan yang terdapat dalam Kanun Keseksaan [Akta 574] atau undang-

undang persekutuan yang lain.

Sehubungan itu, Kerajaan menyambut baik cadangan penubuhan suatu Jawatankuasa
Khas sebagaimana titah Duli Yang Maha Mulia Sultan Selangor yang bertindak selaku
Pengerusi Majlis Kebangsaan Bagi Hal Ehwal Agama Islam (MKI), semasa Mesyuarat
MKI pada 28 Ogos 2023 bagi menangani apa-apa isu yang berbangkit daripada
pertindanan antara bidang kuasa Dewan Undangan Negeri dan Parlimen mengenai
undang-undang Islam dan undang-undang persekutuan. Justeru, marilah kita mendoakan
agar Jawatankuasa Khas yang dibentuk tersebut akan dapat berperanan dengan
berkesan dan berhikmah ke arah mencapai matlamat memastikan pemerkasaan sistem
perundangan dan kehakiman Syariah di negara kita dan seterusnya dapat menjalankan

fungsinya menegakkan hukum dengan adil dalam masyarakat.

Ini merupakan salah satu usaha dan komitmen Kerajaan untuk menyelesaikan isu konflik
bidang kuasa antara Persekutuan dengan Negeri dan antara mahkamah sivil dengan
Mahkamah Syariah demi memartabatkan dan memperkasa perundangan Syariah dan
sistem kehakiman Syariah di negara ini dan mencari satu jalan penyelesaian yang terbaik
dan harmoni. Justeru, masyarakat seharusnya menyokong dan menghormati usaha ini
dalam memastikan Mahkamah Syariah dapat terus diperkasakan di negara ini dan
seterusnya menegakkan hukum dan keadilan berdasarkan perintah Allah SWT.

SIDANG JEMAAH YANG DIKASIHI SEKALIAN,

Bagi mengakhiri khutbah pada hari ini, khatib ingin menekankan beberapa perkara:
Pertama: Undang-undang Islam amat menekankan tentang keadilan dan menghapus
kezaliman tanpa mengira pangkat dan darjat.

Kedua: Penubuhan Mahkamah Syariah berasaskan kepada peruntukan Perlembagaan
Persekutuan yang memberi kuasa kepada Pihak Berkuasa Negeri untuk mentadbir
undang-undang Islam di negeri masing-masing.

Ketiga: Masyarakat Islam juga seharusnya menaruh kepercayaan yang tinggi terhadap
kredibiliti dan martabat Mahkamah Syariah yang telah wujud sekian lama yang Kkini
semakin berkembang seiring dengan perkembangan sistem perundangan yang diiktiraf.
Keempat: Masyarakat juga seharusnya memberi ruang dan sepenuh keyakinan kepada
Jawatankuasa yang ditubuhkan bagi mencari penyelesaian yang terbaik buat umat Islam

dan negara seluruhnya.

Firman Allah SWT dalam Surah al-Ahzab ayat 36:

Maksudnya: “Dan tidaklah harus bagi orang-orang yang beriman, lelaki dan perempuan
- apabila Allah dan Rasul-Nya menetapkan keputusan mengenai sesuatu perkara -
(tidaklah harus mereka) mempunyai hak memilih ketetapan sendiri mengenai urusan
mereka. Dan sesiapa yang tidak taat kepada hukum Allah dan Rasul-Nya maka

sesungguhnya dia telah sesat dengan kesesatan yang jelas nyata”.

KHUTBAH KEDUA

SIDANG JEMAAH YANG DIKASIHI SEKALIAN,

Bertakwalah kepada Allah SWT dengan sebenar-benar takwa supaya kita mendapat

'T

keredhaan-Nya. Mengambil kesempatan sempena ulang tahun ke-50 penubuhan
Wilayah Persekutuan bertemakan Wilayah Madani, Rakyat Harmoni, khatib menyeru
seluruh warga Wilayah untuk sama-sama bertekad menjadikan Wilayah Persekutuan
sebagai sebuah bandar yang penuh dengan nilai perpaduan, keharmonian dan
mempunyai pembangunan yang seimbang termasuk dari sudut jasmani dan spiritual.
Setiap pihak berkomitmen tinggi memastikan kemajuan pembangunan dan
perkembangan sosio-ekonomi yang hasilnya akan membolehkan seluruh rakyat

menikmati kehidupan yang sejahtera, harmoni dan diberkati Allah SWT.

Pada hari yang mulia ini juga, marilah kita memperbanyakkan berselawat ke atas kekasih
kita, Nabi Muhammad SAW sebagaimana perintah Allah SWT dalam Surah al-Ahzab ayat
56:

